
 Bul ilimiy maqalada baslawısh klass oqıwshılarınıń 

logikalıq pikirlewin matematika tálimi arqalı 

rawajlandırıwdıń teoriyalıq-metodikalıq tiykarları keń 

jarɪtıladı. Baslawıısh tálimde logikalıq oylaw 

elementlerin qáliplestiriw oqıwshınıń keyingi 

basqıshlarda bilimlerdi tereń ózlestiriwine, mashqalalı 

jaǵdaylarda ǵárezsiz sheshim tabıwına hám de óz pikirin 

dálillewine xızmet etedi. Maqalada logikalıq pikirlew 

túsiniginiń pedagogikalıq-psixologiyalıq talqılawları, 

matematika mazmunɪnɪń intellektuallıq rawajlanıwdaǵı 

ornı, sabaq processinde logikalıq shınıǵıwlardı tańlaw 

hám qóllaw kriteriyaları hám de zamanagóy tálim 

texnologiyalarınıń logikanı rawajlandırıwǵa tásiri ilimiy 

analiz etiledi. Sonıń menen birge, baslawısh klass 

oqıwshılarınıń jas qásiyetleri, biliw processleri ( aqıl, 

dıqqat, yad, oyda sawlelendiriw, oylaw) menen logikalıq 

tapsırmalar arasındaǵı uyqaslıq, oqıtıwshınıń 

metodikalıq sheberlik hám bahalaw mexanizmleriniń 

áhmiyeti tiykarlanadı. Usı maqala baslanǵısh klass 

oqıtıwshıları, metodistler hám bilimlendiriw tarawıdaǵı 

izertlewshiler ushın ámeliy-metodikalıq usınıslar deregi 

bolıp xızmet etedi.  

Baslawısh tálim zamanagóy pedagogikalıq procestiń tiykarı retinde oqıwshınıń 

intellektuallıq, etikalıq jáne social rawajlanıwda sheshiwshi orın iyeleydi. Tálim sistemasında 

júz berip atırǵan reformalar, kompetenciyalıq jantasıwdıń keń engiziliwi hám de oqıwshınıń 

shaxs retinde Payda bolıwın támiyinlewge qaratılǵan konseptual qarawlar baslanǵısh 

basqıshta pikirlew proceslerin rawajlandırıw máselesin aktual mashqalaǵa aylandırdı. Ásirese, 

matematikalıq sawatlılılıqtı qáliplestiriw menen bir qatarda, logikalıq pikirlewdi 

rawajlandırıw, analitik jantasıwdı kúsheytiw, sebep-aqıbet qatnasıqların túsindire alıw sıyaqlı 

kónlikpelerdi oqıwshınıń sanasına sıńırıw búgingi kúnde tálim sıpatınıń tiykarǵı 

kriteriyalarınan biri retinde tán alınɪp atır. Matematikalıq tálimniń tiykarǵı waziypası tek 

arifmetikalıq ámellerdi orınlawǵa úyretiw menen sheklenip qalmawı, bálki oqıwshınıń 

pikirlew iskerligin bayɪtɪw, onı ǵárezsiz qarar shıǵarıwǵa tayarlaw, logikalıq juwmaqlar etiwge 

báǵdarlawdan ibarat bolıwı zárúr. Sol kózqarastan qaraǵanda, “ Baslawısh klaslarda 

oqıwshılardıń logikalıq pikirlewin rawajlandırıw” tema tek ǵana metodikalıq, bálkim 

psixologiyalıq hám didaktik tárepten de tereń izertlew etiletuǵın ilimiy másele esaplanadı. 

Logikalıq pikirlew túsinigi kóplegen ilimiy dereklerde túrlishe aytinadi. Pedagogikalıq 

kózqarastan logikalıq pikirlew oqıwshınıń biliw procesleri arqalı alǵan maǵlıwmatların analiz 

qılıw, salıstırıw, ulıwmalastırıw, klassifikaciyalaw, juwmaq shıǵarıw hám dálillew 

qábiletleriniń uyqaslasqan kórinisi bolıp tabıladı. [1 Psixologiyada bolsa logikalıq pikirlew 

pikirlewdiń joqarı forması bolıp, ol túsinikler, húkimler hám juwmaqlar tiykarında iskerlik 

basqaradı, yaǵnıy shaxstıń intellektual tapsɪrmalardı sanalı tárzde basqarıw imkaniyatın 

beredi. [2 Baslawısh klass oqıwshılarında bul process tábiyiy rawajlanadı, biraq ol sistemalı 

hám maqsetli bilimlendiriwge tiyisli tásir arqalı jáne de tezlesedi. Logikalıq pikirlewdi 

rawajlandırıwdıń eń nátiyjeli qurallarınan biri retinde matematika pániniń múmkinshilikleri 

 bólek ajralıp turadı. Sebebi matematika óz tábiyatına kóre anıq, izbe-iz, tıyanaqlı 

pikirlewdi talap etedi, hár bir nátiyje málim qaǵıydalar hám nızamlılıqlar tiykarında dálillenedi, 

hár bir másele sheshimi arnawlı bir logikalıq basqıshlar izbe-izligine tayanadı. [3] 

Baslawısh klass matematika sabaqlarında logikalıq pikirlewdi rawajlandırıw máselesi 

oqıtıwshınɪń tek temanı túsindiriwdi emes, bálkim oqıwshınıń pikirlew mexanizmlerin 

oyatıwdı, oǵan baġdarlawshɪ sorawlar beriwdi, mashqalalı jaǵdaylar jaratıwdı da talap etedi. 

Tálim procesinde oqıwshınıń logikalıq pikirlewi bir waqɪttıń ózinde bir neshe komponentler 

arqalı qáliplesedi : birinshiden, oqıwshı máseleniń shártin túsiniwi hám maǵlıwmatlardı 

ajıratıp alıwı kerek ; ekinshiden, berilgen hám tabılatuǵın shamalar arasındaǵı baylanısıwdı 

anıqlawı zárúr ; úshinshiden, sheshim jolin tańlawı, joba dúziwi hám ámeller izbe-izligin 

belgilew kerek ; tórtinshiden, nátiyjeni tekseriw hám tiykarlap beriwi kerek. Bul proceslerdiń 

barlıǵı logikalıq tapsɪrmalardı ( analiz, sintez, salıstırıw, abstrakciyalaw, ulıwmalastırıw ) 

aktivlestiredi. [4 

Logikalıq pikirlewdi rawajlandırıwdıń baslawısh tálimdegi áhmiyeti sonnan ibarat, bul 

kónlikpe oqıwshınıń keyingi klaslarda algebra, geometriya, fizika, informatika sıyaqlı ilimlerdi 

ózlestiriwinde tiykarǵı tayansh bolıp xızmet etedi. Logikalıq pikirlew rawajlanǵan oqıwshı 

quramalı jaǵdaylarda qorqıp qalmaydı, mashqalaǵa sheshim tabıw ushın túrli jollardı sınap 

kóredi, óz pikirine tiykarlanadı, qátelerin analiz etedi hám tuwrı juwmaqqa keledi. Bunday 

oqıwshılar ádetde ózbetinshe islewge beyim bolıp, oqıtıwshı tárepinen berilgen tapsırmalarǵa 

dóretiwshilik penen jantasadı. Kerisinshe, logikalıq pikirlew jetkilikli dárejede qáliplespegen 

oqıwshılar máselelerdi mexanik tárzde sheshiwge ádetlenip qaladı, qaǵıydanı yadlaydı, bıraq 

onıń mazmunın túsiniwbeydi, nátiyjede jańa jaǵdaylarda qıynaladı. Usınıń sebebinen 

baslanġɪsh basqısh ózinde logikalıq pikirlewdi rawajlandırıwǵa qaratılǵan metodikalıq 

sistemanı jaratıw hám ámeliyatqa qollanıw etiw pedagogikalıq zárúrlik.[5 

Baslawısh klass oqıwshılarınıń jas qásiyetleri de logikalıq pikirlewdi rawajlandırıw 

procesinde zárúrli faktor bolıp esaplanadı. 7-10 jaslı balalarda aqıl kóbirek kórgezbeli-háreketli 

hám kórgezbeli-obrazlı xarakterge iye boladı. Olar abstrakt túsiniklerdi tikkeley qabıllawǵa 

qıynaladı, sol sebepli matematikalıq túsiniklerdi konkret predmetler, súwret hám modeller 

arqalı túsindiriw nátiyjeli nátiyje beredi.[6 Mısalı, “kóbeytiw” túsinigin tek qaǵıydalıq tárzde 

beriw emes, bálkim toparlar, teń qosıw, predmetlerdi jaylastırıw arqalı kórsetiw oqıwshınıń 

pikirlewin janlandıradı. Usınıń menen birge, bul jasta dıqqattıń turaqlılıǵın tolıq qáliplespegen 

boladı, sol sebepli logikalıq shınıǵıwlardı qısqa, mazmunlı, qızıqlı etip shólkemlestiriw kerek. 

Didaktikalɪq oyınlar, jarıslar, logikalıq tapsɪrmalar, rebeuslar 

oqıwshınıń sabaqqa qızıǵıwshılıǵın arttıradı, dıqqattı jıynawǵa járdem beredi hám oylawɪn 

rawajlamdɪradɪ.[7 

Matematika sabaqlarında logikalıq pikirlewdi rawajlandırıwdıń nátiyjeli jollarınan biri 

mashqalalı tálim elementlerinen paydalanıw bolıp tabıladı. Mashqalalı tálim oqıwshıġa tayın 

bilimdi beriw emes,  onı izleniwge úyretiw, sorawlar arqalı mashqalanɪ túsiniwi  hám ǵárezsiz 

juwmaq shıǵarıwǵa báǵdarlaw bolıp tabıladı. [8 Mısalı, oqıtıwshı “ Nege 7+3=10 boladı? ” degen 

soraw menen sheklenbesten, “ Bul nátiyjeni qanday dálillew múmkin? ”, “ Basqa usıl menen de 

sheshiw múmkin be? ” sıyaqlı sorawlardı beriwi oqıwshınıń pikirlew procesin tereńlestiredi. 

Mashqalalı jaǵdaylar oqıwshıda biliwge mútajlik oyatadı, ol óz bilimlerin qóllawǵa háreket 

etedi, nátiyjede logikalıq pikirlew iskerligi aktivlesedi. 

 

Logikalıq pikirlewdi rawajlandırıwda matematikalıq máseleler bólek orın tutadı. Másele 

sheshiw procesi oqıwshınıń pikirin hár tárepleme jumısqa saladı. Másele shártin oqıw, 

maǵlıwmatlardı ajıratıw, baylanısıwlardı anıqlaw, sheshim rejesin dúziw, ámellerdi orınlaw, 

nátiyjeni tekseriw-bulardıń barlıǵı logikalıq iskerliginiń strukturalıq bólekleri.[9 Ásirese, 

logikalıq máseleler (mısalı, “qay-qaysısı artıqsha? ”, “nızamlılıqtı tap”, “shártti toldır”, “izbe-

izlikti dawam jetir”) oqıwshınıń analitik pikirlewin rawajlandıradı. Bunday tapsırmalar 

oqıwshınɪ tek esaplawǵa emes, onɪ  pikirlewge, baqlawǵa, salıstırıwǵa uyretedi. Buġan mɪsal 

retinde  “2, 4, 6, 8, …” izbe-izligin dawam ettiriw oqıwshıdan qaǵıydanɪ tabıwdı talap etedi; “3, 

5, 7, 8, 9” qatarında artıqsha sandı anıqlaw bolsa klassifikaciyalaw hám salıstırıw kónlikpelerin 

aktivlestiredi. 

Baslawısh klaslarda logikalıq pikirlewdi rawajlandırıwda didaktik oyınlardıń da tásiri 

kúshli. Oyın iskerligi bul jastaǵı balalar ushın tábiyiy mútajlik bolıp, ol oqıwshıda  motivaciyanı 

arttıradı, sabaqqa qızıġadɪ hám bilimlerdi bekkemleydi.[10 Mısalı, “ Kim tez? ” oyını arqalı 

oqıwshılar berilgen mısallardı tez hám tuwrı sheshiwge háreket etedi; “ Tap hám jaylastır” oyını 

arqalı geometriyalıq formalardı klassifikaciyalawdı úyrenedi; “ Logikalıq shınjır” oyını arqalı 

izbe-izlikti dawam ettiriw hám nizamlıqtɪ tabıw kónlikpesin qáliplestiredi. Bunday oyınlar 

oqıwshınıń pikirlew procesin aktivlestirip, onı ǵárezsiz juwmaq shıǵarıwǵa shaqıradı. 

Tálim processinde logikalıq pikirlewdi rawajlandırıw ushın oqıtıwshı metodikalıq 

tárepten puqta tayın bolıwı kerek. Oqıtıwshı tek ǵana matematikalıq bilimdi ıyelewi, 

oqıwshılardıń psixologiyalıq ózgesheliklerin biliwi, olardı xoshametlew usılların qollay alıwı, 

differencial jantasıwdı ámelge asıra alıwı kerek.[11 Sebebi klastaǵı oqıwshılar bilim dárejesi, 

qızıǵıwshılıq, pikirlew tezligi boyınsha birdey emes. Sol sebepli logikalıq tapsırmalardı 

tańlawda oqıwshınıń individual imkaniyatların esapqa alıw áhmiyetli. Mısalı, kúshli oqıwshılar 

ushın quramalıraq, bir neshe basqıshlı máseleler beriw, Qıyınıraq nızamlılıqlardı tabıwǵa 

báǵdarlaw múmkin; bilim dárejesi tómenlew oqıwshılar ushın bolsa kórgezbeli, ápiwayı hám 

adım sayın sheshiletuǵın tapsırmalar tańlaw maqsetke muwapıq.  

Logikalıq pikirlewdi rawajlandırıwda soraw-juwap metodınıń ornı da úlken. Oqıtıwshı 

sabaq processinde oqıwshıġa tayın juwaptı aytıp bermesten, onı sorawlar arqalı pikirlewge 

báǵdarlawı kerek. Mısalı, másele sheshiwde “Ne berilgen? ”, “Neni tabıw kerek? ”, “Bul 

maǵlıwmatlar arasında qanday baylanısıw bar? ”, “Qaysı ámeldi tańlaymız hám nege? ”, 

“Nátiyjeni qanday tekseremiz? ” sıyaqlı sorawlar oqıwshın izbe-iz pikirlewge uyretedi. [12 Bul 

usıl oqıwshınıń sóylewin rawajlandıradı, sebebi ol óz pikirin awızsha bildiriwge háreket etedi. 

Sonıń menen birge, baslawısh klass matematika sabaqlarında logikalıq pikirlewdi 

rawajlandırıw ushın zamanagóy pedagogikalıq texnologiyalar hám cifrlı resurslardan 

paydalanıw da áhmiyetli. Interaktiv doskalar, mobil qosımshalar, onlayn testler, animaciyalıq 

tapsırmalar oqıwshınıń qızıǵıwshılıǵın arttıradı hám úyreniw procesin nátiyjeli etedi.[13 

Mısalı, cifrlı platformalarda berilgen logikalıq oyınlar, operativ testler oqıwshın pikirlewge 

shaqıradı, nátiyjeni tezlik penen kórsetip beredi, qáteler ústinde islew imkaniyatın jaratadı. 

Biraq cifrlı qurallardan paydalanıwda normanı saqlaw zárúr, sebebi tiykarǵı maqset oqıwshınɪ 

texnologiyaǵa ǵárezli qılıw emes, kerisinshe texnologiya arqalı onıń pikirin rawajlandırıw. 

Logikalıq pikirlewdi rawajlandırıwdıń taǵı bir zárúrli tárepi-bul bahalaw procesiniń tuwrı 

dúziliwi bolıp tabıladı. Dástúriy bahalaw kóbinese nátiyjege baġdarlanadɪ, yaǵnıy oqıwshı tuwrı 

juwap berse “5”, qáte qılsa “3” aladı. Biraq logikalıq pikirlewdi rawajlandırıwda procesti 

bahalaw da áhmiyetli.[14 Yaǵnıy oqıwshı máseleni sheshiwde qanday jol tuttı, qanday pikirledi, 

qaysı basqıshta qáte etdi, qáteni qanday dúzetti-bular da itibarǵa alınıwı kerek. Sonday 

jantasıw oqıwshınɪ qáteden qorqpaslıqqa úyretedi, ol pikirlew procesinen zawıq aladı hám óz 

ústinde islewge háreket etedi. 

Baslawısh klass oqıwshılarında logikalıq pikirlewdi rawajlandırıwda ata-analar menen 

sheriklik de zárúrli orın tutadı. Sebebi oqıwshınıń pikirlew iskerligi tek mektep penen 

sheklenbeydi, úyde de dawam etedi. Ata-analar perzentine logikalıq oyınlar oynaw, tabısıwlar 

sheshiw, kúndelik turmıstaǵı jaǵdaylarda esap-kitap qılıw imkaniyatın jaratıp berse, 

oqıwshınıń logikalıq pikirlewin jáne de rawajlanadı.[15 Mısalı, bazardan satıp alıwda aqshanı 

esaplaw, waqtın anıqlaw, aralıqtı shamalaw sıyaqlı ápiwayı ámeliy shınıǵıwlar da logikalıq 

pikirlewdi bekkemleydi. 

Logikalıq pikirlewdi rawajlandırıwdıń natiyjeliligi kóp tárepten oqıtıwshınıń sabaqtı 

shόlkemlestiriwine baylanıslı. Eger sabaq tek oqıtıwshı monologı tiykarında όtse, oqıwshı 

passiv tıńlawshı bolıp qaladı. Kerisinshe, sabaq ınteraktiv, mashqalalı, izleniwge baǵdarlanǵan 

bolsa, oqıwshı aktiv qatnasɪwshıǵa aylanadı. Bul proceste oqıtıwshı oqıwshınıń pikirin 

qádirlew, onı xoshametlewi, ǵárezsiz sheshimlerdi qollap-quwatlawı kerek. Sonıń menen birge, 

oqıtıwshı logikalıq shınıǵıwlardı sistemalı túrde, sabaqtıń túrli basqıshlarında (kirisiw, 

bekkemlew, tákirarlaw, úyge wazıypa) qóllawı maqsetke muwapıq. 

Logikalıq pikirlewdi rawajlandırıw ushın tapsırmalar tańlawda da bir qatar 

kreteriyalarǵa ámel qılıw kerek. Birinshiden, tapsırmalar oqıwshınıń jasına qaray uyqas 

bolıwı kerek; ekinshiden, olar oqıwshınıń qızıǵıwshılıǵın oyatatuǵın, turmıslıq jaǵdaylarǵa 

qaray jaqın bolıwı kerek; úshinshiden, tapsırmalar basqıshpa-basqısh quramalasıp barıwı, 

oqıwshınıń pikirlew dárejesin az-azdan asırıp barıwı zárúr.[16] Mısalı, 1-klasta ápiwayı 

salıstırıw hám toparlaw tapsırmaları berilse, 2-klasta nizamlıq tabıw, 3-klasta logikalıq 

máseleler, 4-klasta bolsa bir neshe basqıshlı, quramalıraq máseleler beriliwi múmkin. 

Usınıń menen birge, logikalıq pikirlewdi rawajlandırıw processinde oqıwshınıń sóylew 

mádeniyatına da itibar qaratıw kerek. Oqıwshı másele sheshimin tek nátiyje menen sheklenip 

qalmastan dálillep bere  alıwı kerek. “Men bul ámeldi tańladım, sebebi…”, “Bul jerde qosıw 

kerek, sebebi…”, “Nátiyje tuwrı, sebebi tekserdim…” sıyaqlı túsindirmeler oqıwshınıń logikalıq 

pikirlewin de, sóylewin de rawajlandıradı.[17]  

Juwmaq etip aytqanda, baslawısh klass matematika sabaqlarında logikalıq pikirlewdi 

rawajlandırıw-tálim nátiyjeliligin asırıwdıń eń zárúrli shártlerinen biri. Bul process oqıwshınıń 

ǵárezsiz pikirlewin, mashqalanı analiz qılıwın, juwmaq shıǵarıwın, 

óz pikirin dálillewin támiyinleydi. Logikalıq oylaw rawajlanǵan oqıwshı keleshekte tek ǵana 

natiyjege ]erisedi. Usınıń sebepinen oqıtıwshı matematika sabaqlarında logikalıq tapsırmalar, 

mashqalalı jaǵdaylar, didaktik oyınlar hám zamanagóy texnologiyalardı sistemalı qóllawı, 

bahalaw procesin logikalɪq jantasıw tiykarında qurawı, oqıwshılardı pikirlewge shaqırıwshı 

sorawlar menen báǵdarlawı kerek. Sonda ǵana baslanǵısh tálimde logikalıq pikirlewdi 

rawajlandırıw boyınsha qoyılǵan maqsetlerge erisiw múmkin boladı 

